
"Credibilità civica e  identità cristiana fra IV e VI secolo"
1. Ambrogio di Milano, Enarrationes in XII psalmos davidicos, XXXIX 17, …Itaque[Judas] abiit, pecuniam refudit; hoc est, condemnavit avaritiam suam tantae impietatis auctorem, pretium perfidiae synagogae reddidit. Non excusatur proditor, qui poenitentiae locum invenire non potuit; sed acervatur sacrilegium Judaeorum, qui etiam proditoris vocibus arguuntur. Ille suum crimen agnovit dicens, quod tradiderit sanguinem  justum: isti et pretium sceleris receperunt, et acrioribus studiis justitiae principem persecuti sunt. … Resuscitari se, hoc est, corpus suum, [Christus] poscit: corpus autem Christi, Ecclesia est. Et  quia Judas figura erat infidelis populi Judaeorum, qui pecunia vel emit, vel vendidit Christum (quod faciunt qui pluris ducunt pecuniam, quam religionem) ….

2. Ambrogio di Milano, De Tobia, 19, 64. ….  Vbi coepit populus Iudaeorum non custodire legem, coeperunt aduenae, hoc est ex populo nationum, qui in Iesum dominum crediderunt, interpretationem scripturarum illi uetusto populo faenerare. Faenerauit Timotheus patre Graeco ortus uer​bum Iudaeis, cum sacerdotium recepisset, faeneramus hodieque sacerdotes in ecclesia uerbum Iudaeis, qui de synagoga ad ecclesiam transierunt, faeneramus et nouam et uetustam pecuniam. Etenim quam habuerunt iam non habent; ocutos habent et non uident, aures habent et non audiun , pecuniam habent et non habent, quia usum eius ignorant, pretium eius nesciunt, figuram eius et formam non cognouerunt. Nam si cognouissent, numquam auctorem eius pecuniae denegassent dicentes: Nolumus hunc regnare super nos . Qui quidem accepto regno rediens iussit uocari seruos suos, quibus dedit pecuniam et eos qui faenerassent pecuniam praedicauit, ei autem qui pecuniam tenuit otio​sam domini sui respondit: Sciebas quod ego austerus homo sum: tollo quod non posui et meto quod non seminaui. Et quare non dedisti pecuniam meam ad mensam? Et ego ueniens cum usuris utique exegissem illam.
3. Ambrogio di Milano, De officiis 3, 22, 133, Non potest enim homnini amicus esse, qui Deo fuerit infidus …
4. Girolamo di Stridone, Tractatus lix in psalmos, 108, … ex illo sancto nos sumus iudaei spiritales; ex illo autem proditore isti sunt iudaei carnales …
5. Agostino di Ippona, Sermo 71, I, 18, 30, … Extra Ecclesiam non habetur Spiritus sanctus. Hunc Spiritum quod illi non habeant, qui sunt ab Ecclesia segregati, Judas apostolus apertissime declaravit, dicens: Qui se ipsos segregant, animales, Spiritum non habentes (Judae 19). Unde in ipsa Ecclesia etiam illos qui per nomina hominum, quamvis in unitate ejus constitutorum, quaedam schismata moliebantur, Paulus Apostolus arguens, inter caetera ait: Animalis autem homo non percipit quae sunt Spiritus Dei; stultitia enim est illi, et non potest scire, quoniam spiritualiter dijudicatur (I Cor. II, 14) … De illis uero qui sunt ab ecclesia segregati, non dictum est, ea quae sunt spiritus non percipientes; ne ad scientiae perceptionem referretur: sed dictum est, “spiritum non habentes”. Non est autem consequens ut qui habet, etiam sciendo percipiat quod habet. Habent ergo istum spiritum in ecclesia constituti parvuli in Christo, adhuc animales atque carnales, quid habeant percipere non ualentes, id est, intelligere et nosse. Nam quomodo essent parvuli in Christo, nisi renati ex spiritu sancto? Nec mirum uideri debet, quod quisque aliquid habet, et quod habet ignorat. …

6. Agostino di Ippona, In Iohannis euangelium tractatus, L 10, … Ecce audite quia Judas iste non tunc perversus factus est, quando a Judaeis corruptus Dominum tradidit. Plerique enim incuriosi Evangelii, existimant tunc periisse Judam, quando accepit a Judaeis pecuniam ut Dominum traderet. Non tunc periit, jam fur erat, et Dominum perditus sequebatur; quia non corde, sed corpore sequebatur. … Ecce inter sanctos est Judas, ecce fur est Judas, et, ne contemnas, fur et sacrilegus, non qualiscumque fur: loculorum, sed dominicorum; loculorum, sed sacrorum. Si crimina discernuntur in foro, qualiscumque furti et peculatus; peculatus enim dicitur furtum de re publica; et non sic judicatur furtum rei privatae quomodo publicae: quanto vehementius judicandus est fur sacrilegus, qui ausus fuerit non undecumque tollere, sed de Ecclesia tollere? Qui aliquid de Ecclesia furatur, Judae perdito comparatur … 
7. Agostino di Ippona, De patientia, 28, 25, … haec sunt enim quodam modo hereditaria, in quibus sumus heredes dei, coheredes autem christi; alia uero, quae possunt accipere etiam filii concubinarum, quibus iudaei carnales et schismatici uel haeretici conparantur …

8. Agostino di Ipppona, De ciuitate Dei, 16, 34, …habent ergo nonnulla munera filii concubinarum, sed non perueniunt ad regnum promissum, nec haeretici, nec iudaei carnales, quia praeter Isaac nullus est heres, et non qui filii carnis, hi filii dei, sed filii promissionis deputantur in semine, de quo dictum est: in Isaac uocabitur tibi semen …

9. Gaudenzio di Brescia, Sermones XIII, ...[Judas] Irreligiosus plane, atque importunus; quia quod ad honorem Christi factum fuerat, non modo superfluum computavit, verum etiam sermone improbissimo reprehendit. Fraudator etiam; quia, loculum tenens, exportabat ea quae mittebantur ad usus indigentium, sicut evangelista conqueritur  (Joan. XII, 6). Avarus quoque; quoniam non satiabatur, stipendia pauperum quotidie subtrahendo,  sed et sepulturae Christi pretium in propria ardebat lucra convertere: convertit autem non in momentanea suae cupiditatis lucra, sed salutis detrimenta perpetua. Siquidem non multo post, universa quae vel impius fur collegerat ex fraudibus perpetratis, vel quae sacrilegus Christi traditor pro mercede iniquitatis acceperat, cum vita pariter amisit …

10. Pietro Crisologo di Ravenna, Sermo XXXII. De eo qui habebat manum aridam, ... [Judaei] Viri sanguinum, et dolosi, statuunt pretium falsitatis, perfidiae conficiunt instrumentum, commercio crudeli fraudem fidei, veritatis latrocinium nundinantur: corrumpunt milites, ut furtum vocent quod erat resurrectionis arcanum ...

11. Flavio Magno Aurelio Cassiodoro, In ps. 103, Vers. 11. Potabunt ea omnes bestiae silvarum, exspectabunt onagri sitim suam. Bestias silvarum hic gentes intelligere debemus, quae de illa idolorum cultura tanquam de silvis umbrosis, projectis ferocissimis moribus, exierunt, ad potandas scilicet aquas quas in Evangelio est Dominus Samaritanae pollicitus, dicens: Qui biberit ex aqua quam ego dabo ei, fiet in eo fons aquae salientis in vitam aeternam  (Joan. IV, 13, 14) . Sequitur, exspectabunt onagri sitim suam. Cum dixerit bestias silvarum aquis decurrentibus esse potatas, onagros tantum posuit sitim suam exspectare, scilicet Judaeos qui neglexerunt fluenta divinae pietatis haurire. Onager enim asinus est silvestris, qui inter reliqua animalia cor dicitur habere pinguissimum; quod genus quantum patiens est domitum, tantum saevissimum redditur cum silvis retinentibus efferatur. His obstinati Judaei merito comparantur, qui ferocia mentis et callosa fatuitate durati sunt, nec satiari cito poculis vitalibus acquiescunt. Nam quod dicitur, exspectabunt, illud significat quod frequenter dictum est: quia in finem saeculi Elia et Enoch venientibus, creditura est multitudo Judaeorum. Miseri qui tandiu sitiunt, qui satiari minime concupiscunt. His vita poenalis est, qui tanta exspectatione cruciantur …
12. Gregorio I, Epistola XXVI. Ad Januarium Episcopum. Fratris et coepiscopi nostri Felicis, et Cyriaci abbatis  relatione cognovimus quod in insula Sardinia sacerdotes a laicis judicibus opprimantur, et fraternitatem tuam ministri sui despiciant; dumque solum simplicitati a vobis studetur, quantum videtur, disciplina negligitur. Unde hortor ut, omni excusatione postposita, ecclesiam quam suscepisti auctore Deo regas, disciplinam clericis tenere, nullius verba metuere studeas. Archidiaconum vero tuum, ut audio, cum mulieribus habitare prohibuisti, et nuncusque in ea prohibitione despiceris. Qui nisi jussioni tuae paruerit, eum sacro ordine volumus esse privatum. Accidit autem aliud valde lugendum, quia ipsos rusticos, quos habet Ecclesia tua, nuncusque in infidelitate remanere negligentia fraternitatis vestrae permisit. Et quid vos admoneo ut extraneos ad Deum adducatis, qui vestros ab infidelitate corrigere negligitis? Unde necesse est vos per omnia in eorum conversionem vigilare. Nam si cujuslibet episcopi in Sardinia insula paganum rusticum invenire potuero, in eumdem episcopum fortiter vindicabo. Jam vero, si rusticus tantae fuerit perfidiae et obstinationis inventus, ut ad Dominum Deum venire minime consentiat, tanto pensionis onere gravandus est, ut ipsa exactionis suae poena compellatur ad rectitudinem festinare.
13. Concilio di Toledo (anno 633), canone 64: Non potest erga hominem esse fidelis qui deo extiterit infidus: Judaei ergo, qui dudum Christiani effecti sunt et nunc in Christi fidem praevaricati sunt, ad testimonium dicendum admitti non debent, quamvis sese Christianos annuntient, quia sicut in fide Christi suspecti sunt, ita et in testimonio humano dubii habentur. Infirmari ergo oportet eorum  testimonium qui in fide falsi docentur, nec eis esse credendum qui veritatis a se fidem abjiciunt.
14. Glossa ordinaria, (IX-XI s.), Strassburg 1480-1, Ad Romanos 14,23: Omnis vita infidelium peccatum est et nihil bonum sine summo bono; ubi deest agnitio veritatis eterne falsa virtus est etiam in optimis moribus. Opera que videntur probabilia preter fidem sic sunt ut magne vires et cursus celerrimus extra viam [= Aug., In Romanos 3]
